Коми Республикалы федеральнӧй сьӧмкудйысь сетасны 20 миллион шайт информатизация юкӧнын проектъяс олӧмӧ пӧртӧм вылӧ

Та йылысь юӧртіс Коми Республикалӧн Веськӧдлан котырса Веськӧдлысьӧс вежысь Алексей Старцев, кор гӧгӧрвоӧдіс информатизация юкӧнын проектъяс збыльмӧдӧмын субсидияяс босьтан право вылӧ конкурс серти заявкаяс видлалӧмсӧ, мый муніс Россия Федерацияса связь да йӧзӧс юӧртан министерствоын.

«Коми Республикалӧн заявкаын петкӧдлӧма кык туйвизь серти удж, мыйяслы Россияса минкомсвязь дась сетны субсидияяссӧ таво. Медводз - «Электроннӧя велӧдчӧм» геоинформационнӧй система платформа вылын велӧдчысьяс бӧрся федеральнӧй ведомствокостса ӧтувъя учёт системалысь дінмуса сегмент лӧсьӧдӧм. Тайӧ проект збыльмӧдӧмыс отсалас видзӧдны сы бӧрся, кыдзи кагаыс велӧдчӧ, кыдзи сійӧ сӧвмӧ, сы лыдын велӧдчӧмысь ӧтдор. Шуам, спортивнӧй секцияясӧ, творческӧй кружокъясӧ, содтӧд тӧдӧмлун сетан учреждениеясӧ ветлігӧн. Мӧд — Ветлысь-мунысьясӧс да туй кӧлуй новлӧдлысь автомашина транспортӧн веськӧдлӧм кузя ӧтувъя дінму система лӧсьӧдӧм. Татчӧ пырӧ туйысь мынтысигӧн электроннӧй билетъясӧн, универсальнӧй электроннӧй картаясӧн да транспорт картаясӧн вӧдитчӧм», - пасйис дінмулӧн Веськӧдлан котырса Веськӧдлысьӧс вежысь.

2015 во помӧдз велӧдчысьясӧс учётӧ босьтан системаын планируйтӧны пасйыны Коми Республикаса велӧдан организацияысь 100 % велӧдчысьӧс став сикас тшупӧда велӧдӧмын: школаӧдз велӧдӧм, ӧтувъя, шӧр да содтӧд. Тадзи, дінмуса олысьяслы тырвыйӧ лоӧ позянлун босьтны велӧдан услугаяс, кутшӧмъясӧс сетӧны электроннӧя: школаӧдз велӧдан учреждениеӧ шыӧдчӧм сетӧмсянь да сэтчӧ гижӧдӧмсянь велӧдан уджтасъяс йылысь юӧр сетӧмӧдз.

Ветлысь-мунысьясӧс да туй кӧлуй новлӧдлысь автомашина транспортӧн веськӧдлӧм кузя ӧтувъя дінму системаын позяс босьтны автомашина транспортлӧн ветлан график, маршрутъяс да сувтлан пунктъяс йылысь, транспорт средствояслӧн категорияяс да сикасъяс йылысь, налӧн пасъян номеръяс йылысь да ГЛОНАСС бортӧвӧй оборудованиеӧн могмӧдӧм йылысь юӧр. Чайтсьӧ, мы Дінму системасӧ лоӧ ӧтувтӧма Коми Республикаса канму услугаяслӧн дінму портал вылын личнӧй кабинеткӧд, кӧні быд регистрируйтчӧм пользователь вермас босьтны общественнӧй транспорт тарифъяс йылысь колана юӧрсӧ, оформитны норасьӧм либӧ бурсиӧм, а сідзжӧ стӧчмӧдны транспорт средстволысь остановка вылӧ воан кадсӧ. 
